„По природа сме бунтовници“ 

Интервју со Перо Стефановски – Фронтмен на Санаториум 

Текст: Димитар Петровски 

Култната скопска метал формација, Санаториум, во сабота ќе настапи на рокерската вечер на годинешното издание на Scream music festival. Со фронтменот на групата, разговаравме за нивната долга пауза, причината поради која сега се враќаат на сцената, ентузијазмот што ги држи и по повеќе од 20 години, како и за нивните следни планови. Во интервјуто за Кајгана, фронтменот Перо Стефановски најавува добар и енергичен настап.


 

Кајгана: Викендов ќе свирите на рок вечерта на Скрим фестивалот. Што треба да очекува публиката од вашиот настап?

Перо Стефановски: Како и секогаш досега, ќе се потрудиме публиката да добие добра свирка со многу енергија и децибели. Ќе го дадеме најдоброто што можеме и ќе се обидеме макар малку да бидеме подобри од себе си. Заедно ќе ги отпееме „Во себе умирам“, „Сенка...“, „Wasted...“, „Град...“, „Епидемија...“, „Illusion...“, „Операција...“, „Без разум...“. Се надевам ќе размениме многу позитивна енергија и после добра „шутка“, пот, енергија, меѓусебен флуид, сите задоволни ќе си одиме дома.

Кајгана: Долго време не бевте концертно активни, се до настапот лани на моторџискиот фестивал на Кале. Која е причината за долгата пауза?

Перо Стефановски: Има повеќе причини. Бавењето со музика бара многу откажувања и тотален ангажман, како што бара и секоја друга работа за да биде добро завршена. Ретко кој ја гледа позадината на сето тоа. Луѓето го гледаат само крајниот производ, а тоа се концертите од два часа и изданијата коишто ги слушаат.

Зад тоа стои многу работа, креирање музика, текстови, аранжмани, многу вежбање, потрошено време на проби и во студио, организација на концерти, промоции, интервјуа, набавка на музичка опрема, маркетинг, контакти, финансиски вложувања. Ако работата се гледа од егзистенционален аспект кога ќе се подвлече линија човек најдобро е да не се бави со рокенрол на овие простори ако сака да живее од тоа.

Сепак, тоа што го работиме искрено го сакаме и секогаш ќе бидеме подготвени да се вратиме и на нашите фанови да им го дадеме најдоброто од нас.

Кајгана: Што е причината за концертите сега - ви требаа седум години за настапот на фестивалот на Ноќни волци, а сега за неколку месеци ова ќе ви биде втор голем настап?

Санаториум: Сметавме дека овие концерти се одлична прилика да им се вратиме на нашите фанови. Во изминатите седум години тие постојано го бараа тоа. Преку непосредните контакти, интернет… - постојано пристигнуваа барања за концерти. После сето тоа, не ни требаше многу размислување за да се вратиме на сцената.

Кајгана: Имам впечаток дека метал музиката и воопшто жестоките музички стилови, во моментот не се толку застапени на домашната сцена?

Санаториум: Бендови од овој фах на домашната сцена има повеќе. Истите можеби сè уште се непознати за пошироката јавност. Функционираат како тотален андерграунд. Такви бевме и ние на почетокот. Сами организиравме концерти по мали клубови, гаражи,  додека го пробивме патот за големите концерти. Јас целосно ги подржувам во она што го работат, им порачувам да истраат и посакувам еден ден да бидат дел од големите сцени.

Кајгана: Од каде ја црпите енергијата после толку години создавање музика, снимање албуми и свирење концерти се уште да настапувате?

Санаториум: Ние по природа сме бунтовници. Не ни треба многу дополнителна мотивација, енергија, за да нè видите повторно на сцена. Идеите ги црпиме од секојдневниот живот, секојдневните случувања што се случуваат овде и насекаде низ светот. А конечно има ли подобра мотивација од арена полна со Санаториум фанови?

Кајгана: Што е она што ве одржува активни повеќе од 20 години?

Санаториум:  Искрената желба за да го правиме она што го правиме, нашето заедништво и меѓусебна кохезија пред се како другари. Сметам дека склопот на елементи што ја чинат хемијата наречена Санаториум ќе не држи на сцената уште многу години.

Кајгана:  Од музичка страна, кои бендови во моментот најмногу се вртат во вашите плеери?

Санаториум: Слушаме најразлична музика. Не се ограничуваме на одредени бендови. Така најдобро учиме и ја намалуваме можноста да потпаднеме под нечие влијание. Во време кога речиси се е измислено најтешко е да бидеш оригинален и свој. Се трудиме да го постигнеме тоа, а колку сме успеале нека кажат другите.  Ги слушаме и ги подржуваме сите бендови коишто егзистираат на македонската музичка сцена. Знаеме дека на сите им е тешко, ама на маката се познаваат јунаците.

Кајгана: Неколку ваши песни како „Без разум и свест“, „Санаториум“ како и „Во себе умирам“  - останаа кај публиката сите овие години... на што се должи таа нивна безвременост?

Санаториум: Мислам дека речиси сите наши песни се безвременски. Во нив се вложени многу енергија, емоции, ум, искреност...

Ден денес кога го свириме материјалот во живо песните имаат дури и поголема свежина од времето кога се направени. Тоа едноставно излегува од нас. Не можете да седнете и да кажете сега ќе направам безвремена песна. Тоа не постои. Песните или се такви или не се, тоа сте вие или не сте…

Кајгана: Во текот на сите овие години од вашите почетоци во 87 до денес, метал музиката еволуираше и се измени. Колку Санаториум е во тек со тие промени? Колку вашиот звук се менуваше во овие години?

Санаториум:  Не се трудиме да следиме некои трендови или барем свесно не го правиме тоа. Се трудиме да бидеме свои и да го свириме она што го чувствуваме. Кога се менуваме, се менуваме затоа што така се чувствуваме поради некое наше сопствено созревање, еволуција,... а не поради некои трендови во музиката. Се обидуваме да размислуваме со отворен ум, без при тоа да си ставаме бариери заради одредени трендови. Звучиме секогаш онака како што се чувствуваме, па така и нашиот звук созрева заедно со нас.

Кајгана: Што прави Санаториум во моментот? Подготвувате ли нов албум или нови песни и кога ќе можат фановите да слушнат нешто од тие материјали?

Санаториум:  Размислувањата се во идниот период да издадеме албум во живо, како и студиски албум. Новиот материјал за студиски албум, за нас лично не е нов. Веќе го имаме повеќе од 7-8 години и треба само малку да ги доработиме текстовите.

Позитивно е што и покрај тоа што се изминати 7-8 години песните се уште звучат свежо, со многу енергија, односно безвременски...

